
Najô Ùczba EDUKACYJNY DODÔWK DO „PÒMERANII”, 
NR 1 (163), Stëcznik 2023

Òlga Kùklińskô Klasa IV spòdleczny szkòłë
(1 ùczbòwô gòdzëna)

Dzél 15. Krôsniãta. 
Midzë nama krôsniãtama…

Ò krôsniãtach wiele ju je napisóné. Dzecë wiedzą, że to 
môłé jistotë, chtërne przódë żëłë w dodomach za piéckã 
abò platą, pòd pòdłogą czë w mëszi dzurze, a téż mieszka-
łë w lasach abò w jómach w zemi. Lëchim lëdzóm robiłë na 
psotã, a dobrëch chãtno wspiérałë w robòce. Jak westrzód 
lëdzy, tak i westrzód krôsniãtów nalezc mòżna ne, co lubią 
tuńce i spiéwë, i ne, co wòlą sedzec cëchò w nórcëkù jizbë. 
Dzysô përznã ò rozmajitëch òsobòwòscach krôsniãtów. 
Kòżdi przecã na swiece je jiny.

Gdzes w  kaszëbsczim lese, midzë wiôldżima dãbama 
a  bùkama, w  jómie w  zemi przëkrëti mechã, 
mieszkało karno krôsniãtów. Żëłë so òne spòkójno, 

dalek òd lëdzy, miasta i  wsë. Jadłë to, co so ùchòwałë 
abò nalazłë w  lese, a  jich codniową, ùlëdóną robòtą bëło 
warzenié. Jo! Ne môłé jistotë baro lubią jesc, chòc mòże za 
tim nie wëzdrzą. Kòżdé krôsniã miało swòje ùlubioné jestkù, 
tak téż co dzéń szczestlëwi béł leno jeden krôsniôk – nen, 
chtëren tegò dnia béł kùcharzã. Pòznajta terô wszëtczich 
mieszkańców lesny jómë razã z  miesącã jich ùrodzeniégò: 
Paùel (stëcznik), Walãti (gromicznik), Grégór (strëmiannik), 
Wòjcech (łżëkwiat), Florión (môj), Jón (czerwińc), Jakùb 
(lëpińc), Wawrzińc (zélnik), Michôł (séwnik), Frãc (rujan), 
Môrcën (lëstopadnik), Mikòłôj (gòdnik). Je widzec, że 
nôstarszi wëstrzód nich béł Paùel, a nômłodszi Miklôsz.

Tak tej żëłë so razã krôsniãta, ceszącë sã przez całi rok 
nowima ùdbama i  corôz lepszima receptama na smaczną 
jôdã. Równak czasã i  midzë nima zdôrzałë sã sztridë, rôz 
mniészé, rôz wiãkszé, zanôlégało òd hùmòru i òsobòwòscë 
krôsniãtów. A bëłë òne rozmajité. Na przikłôd Paùel béł fest 
kùńdą i nigdë nie dzelił sã bómkama, Walãti to prôwdzëwi 
bùchôłk, Grégór béł nipòcnikã, Wòjcech to robiôrz, Florión 
béł kąsk zgrôwańcã, Jón ùchòdzył za paniczka, Jakùb 
miôł cos z  dzëkùsa, Wawrzińc – niesteti – béł bleczkã, 
Michôł za to nôwiãkszim westrzód nich zjôdnikã, Frãc béł 
prôwdzëwim bòjónã, w Môrcënie drzémôł spòkójny spioch, 
a Mikòłôj béł maroczkã. Taczé òsobòwòscë twòrzëłë to môłé 
a wiesołé karno. 

Jesta czekawi, co lubią jesc krôsniãta? Na frisztëk 
czãsto jadłë plińce z mączi z dodôwkã brzadu (malënama, 
jabkama, jagòdama). Pôłnié bëło ju barżi wëstawné: 
klopsczi z  krëpów z  grzëbama i  wrëkòwô zupa. Na 
wieczerzã krôsniãta lubiłë griz na mlékù i  gòrącą arbatã 
z miodã. Wszëtczégò, co warzëłë krôsniãta ni mòżemë tuwò 
napisac, bò to je jich krëjamnota, le mòżna so wëòbrazëc, 
że gwësno są to rozmajité smaczczi (mòże młodzowi kùch, 
kùch z jagòdama, cytrónszpajza?). Jenkù, fejn bëłobë chòc 
na sztót zazdrzec do grôpków krôsniôków abò jesz lepi, 
pòmieszkac z nima przez czile dniów, le më, lëdze, jesmë 
za wiôldżi na jich môłą jómkã w  zemi. Jedno równak je 

dlô lëdzy i krôsniãtów pòspólné: òsobòwòscë. Kòżdi je jiny 
i lubi cos jinszégò jesc, pic, warzëc, òglowò robic. Tak to ju 
je westrzód lëdzy i westrzód krôsniãtów. Wôżné, żebë sã ze 
sobą wiedno nie sztridowac, leno próbòwac dogadac. A të, 
jaką môsz òsobòwòsc? Jaczé krôsniã przëbôcziwôsz?

Céle ùczbë:
•	 pòznanié abò przëbôczenié słowiznë sparłãczony 

z pòzwama miesąców i z jedzenim,
•	 wprowadzenié pòzwów òsobòwòsców,
•	 rozwijanié jãzëkòwëch ùmiejãtnosców,
•	 rozwijanié ùmiajãtnoscë pisaniô i czëtaniô;

Metodë robòtë
kôrbiónka i òpòwiôdanié, prôca z tekstã, słëchanié, 
czëtanié, pisanié
Fòrmë robòtë
indiwidualnô, razã z klasą
Didakticzné materiałë
mùltimedialnô tôfla, tekst pòwiôstczi, słowarze pòlskò-
kaszëbsczé, rozmajité krôsniãta (figùrczi, zôbôwczi itd.)
Jinszi scenarnik ò krôsniãtach z „Naji Ùczbë”  
Ò. Kùklińskô, „Krôsniãta. Zëmòwô òlimpiada”, nr 1/2022. 

CYG ÙCZBË

1. Na zôczątkù ùczbë szkólny pòkazywô ùcznióm roz-
majité krôsniãta, jaczé ùdało sã mù nalezc doma, a téż 
w szkòle (zôbôwczi, figùrczi). Ùczniowie wëbiéra-
ją jedno z krôsniãtów i zapisëją czile zdaniów ò jegò 
wëzdrzatkù. 

2. Pò zapisanim tematu ùczbë Midzë nama krôsniãtama, 
szkólny rozdôwô szkòłownikóm tekst pòwiôstczi 
i prosy ò ji przeczëtanié i pòdsztrichniãcé mionów 
krôsniãtów w teksce. 

3. Pò przeczëtanim pòwiôstczi ùczniowie dostôwają za-
dania do wëkònaniô:
•	 Wëpiszë w tôbelce wszëtczé miona krôsniãtów 

z pòwiôstczi razã z miesącama jich ùrodzeniégò. 
•	 Przetłómaczë pòzwë miesąców na pòlsczi jãzëk.
•	 Ùłożë miona krôsniãtów zgódno z alfabeticz-

ną kòlejnoscą (Florión, Frãc, Grégór, Jakùb, Jón, 
Michôł, Mikòłôj, Môrcën, Paùel, Walãti, Wawrzińc, 
Wòjcech).

•	 Wëpiszë w tôbelë przë kòżdim krôsniãcu ôrt jegò 
òsobòwòscë i przetłómaczë na pòlsczi jazëk 
(wëzwëskôj do te słowôrz):

Klasa IV spòDleczny szKòłë

òlga Kùklińskô
mieszkô w Jezerzim (gm. Kôłczëgłowë), szkólnô 
kaszëbsczégò i pòlsczégò jãzëka w Spòdleczny 
Szkòle w Łubnie.

•	 Wëbierzta so drëcha do pòmòcë. Bãdzeta robiła 
w karnach pò dwie òsobë. Nôprzód òpòwiédzta 
so, co lubita jesc, co sã ù waji gòtëje na rozmaji-
té ùroczëstoscë, roczëznë, swiãta... A terô zada-
nié dlô waju: na spòdlim tekstu pòwiôstczi, a téż 
swòji wiédzë na temat jedzeniô, wëmëslta dlô 
krôsniãtów kaszëbską jôdną kôrtã na całi dzéń 
(frisztëk, pôłnié, wieczerza).

Ùdba na pòstãpną ùczbã: szkólny razã z ùczniama 
przërëchtëje wëbróné jestkù na spòdlim slédnégò zadaniô.

•	 Pòmëslë, czë jaczés z krôsniãtów przëbôcziwô 
cebie? Jeżlë jo, zaznaczë jegò miono far-
wną krédką w tôbelce. Pòwiédz, dlôczë môsz 
wëbróné prawie to krôsniã?

•	 Kòżdé krôsniã mô swòje miono. Dlôcze krôsniã 
z dónégò miesąca mô taczé, a nié jinszé miono? 
Pòkôrbij ze szkólnym i nalezë przësłowia i datë 
sparłãczoné z tima mionama.

•	 Nalezë w teksce pòwiôstczi mòrôł, jaczi wënikô 
z historii ò krôsniãtach (Kòżdi je jiny i lubi cos 
jinszégò. […] Wôżné, żebë sã ze sobą wiedno nie 
sztridowac, leno próbòwac dogadac.

•	 Jak rozmiejesz mòrôł pòwiôstczi i co to znaczi jina-
czëc sã, a równak akceptowac, a téż co nôleżi ro-
bic, cobë sã nie sztridowac, a żëc ze sobą zgòdą?

Na òdjimkù je Milena Mùcha z IV klasë Spòdleczny 
Szkòłë w Łubnie razã z krôsniãtama, jaczé òstałë 

zrëchtowóné na zajmach w szkòle.

krôsniã miesąc ùrodzeniô òsobòwòsc tłómaczenié na pòlsczi jãzëk

Florión môj – maj zgrôwańc zgrywus
Frãc rujan – październik bòjón tchórz

Grégór strëmiannik – marzec nipòcnik złośnik
Jakùb lëpińc – lipiec dzëkùs dzikus

Jón czerwińc – czerwiec paniczk laluś
Michôł séwnik – wrzesień zjôdnik łasuch
Mikòłôj gòdnik – grudzień maroczk marzyciel
Môrcën lëstopadnik – listopad spioch śpioch

Paùel stëcznik – styczeń kùńda chytrus
Walãti gromicznik – luty bùchôłk ważniak

Wawrzińc zélnik – sierpień bleczk mazgaj
Wòjcech łżëkwiat – kwiecień robiôrz pracuś

Czwiczenia z tekstã

1. Przeczëtôj Sprawòzdanié z daniô do wiédzë wëników Szkòłowégò Òbëwatelsczégò Bùdżetu. Gdze taczi tekst 
bë mógł òstac zamieszczony?

Fòrmë wëpòwiesców
(klasë VI–VIII)

Joana Ginter
Justinô Pòmierskô

Dzél 5. Piãtnôstégò stëcznika 
naja klasa bëła na wanodze

Sprawòzdanié

Wstãp
Co to je za zdarzenié?
Dze i czedë sã 
òdbëło? Chto w nim 
wzął ùdzél?

Sprawòzdanié z daniô do wiédzë wëników Szkòłowégò Òbëwatelsczégò Bùdżetu

4 smùtana ùczniowie klasów IV–VIII i szkólny ze Spòdleczny Szkòłë nr 79 w Gdini 
wzãlë ùdzél w danim do wiédzë wëników pierszi edicje Szkòłowégò Òbëwatelsczégò 
Bùdżetu (SÒB). Ùroczëzna òdbëła sã w gòdzënach 11.00–11.30 w salë 024.

Rozwiniãcé
Co sã dzało 
pòsobicą?

Zéńdzenié òdemkła wastnô Éwa Kąkòl, szkólnô pòlsczégò i kaszëbsczégò jãzëka, 
a téż dozérôczka szkòłowi samòrządzënë. Nôpierwi òna przëwita gòscy, a pòtemù 
rôczëła do mikrofònu wastã Jana Drzéżdżona, direktora szkòłë. Direktór wëwidnił 
przédné céle ti inicjatiwë, m.jin. rozpòznanié, co je brëkòwné nôleżnikóm szkòłowi 
spòlëznë. Na kùńc rzekł, że wôrt je mëslec wiãcy ò placu, jaczi zajimô wiôldżi dzél żëcégò 
ùczniów i szkólnych.

Pòtemù wastnô Kąkòl dała znac, że wszëtcë, co brelë ùdzél w SÒB, mòglë welowac 
za jednym z piãc bédënków: zrëchtowanié strefë òdpòczinkù ze stołama do ping-pònga, 
òbsadzenié roslënama edukacyjnégò ògrodu, zakùpienié sztërzech nowëch kómpùtrów 
do ùczbów infòrmaticzi, zakùpienié spòrtowégò sprzãtu do mòcowaniô abò òrganizacjô 
aktorsczich warkòwniów dlô dzecy i ùstnëch. Dali pòdczorchnãła, że frekwencjô bëła 
wiôlgô: ùdzél w SÒB wzãło 79 procent szkòłowników i 91 procent szkólnëch. Kùreszce 
dała do wiédzë, że dobëła ùdba ùczniów z klasë VI b, to je zakùpienié dwùch stołów do 
ping-pònga i trzech zófów do òdpòczinkù. 

zakùńczenié
Jakô je òcena (twòja 
abò òglowô) zdarzeniô?

Szkòłowi Òbëwatelsczi Bùdżet òkôzôł sã wiôlgą zwënégą. Béł przikładã 
pòswiôdcziwającym, że młodi lëdze nie są òbòjãtny na to, co sã dzeje kòl nich, le chcą 
brac aktiwny ùdzél w pòspólnym twòrzenim szkòłowi przestrzenie.

Bôczënk: ùwôdżi pò lewi starnie tekstu to wniosczi ucznia z czwiczeniów 2 i 3 – wskôzë pisaniô sprawòzdaniégò na 
przińdnotã.

2. Przërównôj do se pòdóny wëjimk z romana Aleksandra Majkòwsczégò i pierszi akapit Sprawòzdaniégò z daniô 
do wiédzë wëników Szkòłowégò Òbëwatelsczégò Bùdżetu. Wez pòd rozwôgã taczé elementë, jak: czas i môl 
fabùłë, herojowie, òpòwiôdôcz (w pierszi czë trzecy personie, chto nim je?), a téż jãzëk i stil. 

Jednégò dnia zbiérało sã na niebie na grzmòt. […] Mój towarzësz, pies Gniota, sã bòjôł, bò miôł rozëm lëdzczi. 
Légł przë mie i zéwôł. A jô czuł taką słabòsc w gnôtach, żem légł na wznak i zamknął oczë. A to bëło prawie pòd 
ną kòrunowóną jarzëbiną.

(A. Majkòwsczi, Żëcé i przigòdë Remùsa, cyt. za: E. Maszke, Kaszëbsczi òdkriwca. Klasa 5, s. 100)

Jednégò dnia 
zbiérało sã 
na niebie na 
grzmòt…

4 smùtana 
ùczniowie klas 
IV–VIII…

czas fabùłë 

Môl 
zdarzeniów 

Herojowie 

òpòwiôdôcz 

Jãzëk i stil 

Bôczënk: czëtającë ùwôżno wëjimczi, ùczéń wëfùlowùje 
tabelã wnioskama. Mùszi spòstrzéc, że òba tek-
stë mają w se wszëtczé pòdóné elementë, le nie są 
òne równé: w òpòwiôdanim fabùła je zmëszlonô przez 
aùtora, a w sprawòzdanim zdarzenia są prôwdzëwé – 
sprawòzdôwôcz trzimô sã faktów. W kòżdim przëtrôfkù nót 
je miec bòczënk na czësto jiny jãzëk.

Przëkładowô òdpòwiesc – wskôzë dlô szkólnégò

Czas fabùłë Jednégò dnia… → 
przëbliżony, nié do
kùńca znóny 

4 smùtana; 
w gòdzënach 
11.00–11.30 → 
akùrôtnô data 
i gòdzëna

Môl 
zdarzeniów

to bëło prawie pòd 
ną kòrunowóną 
jarzëbiną → nie je 
akùrôtno wiedzec, 
dze je ta jarzëbina 

Spòdlecznô 
Szkòła nr 79 
w Gdini; w salë 
nr 024 → 
kònkretny plac

Herojowie  òpòwiôdôcz 
(Remùs) i pies 
Gniota →
zmëszlony 
(fikcyjny) bòhater 

ùczniowie klas 
IV–VIII i szkólny 
→ prôwdzëwi 
bòhater

Òpòwiôdôcz w pierszi personie, 
je nim heroja 
(Remùs) → 
narratór 

w trzecy 
personie, je 
nim nieznóny 
òbzérôcz mdą-
cy ùczãstnikã 
zdarzeniów → 
sprawòzdôwôcz

Jãzëk i stil òddôwô nôstrój 
zdarzeniów, 
np. Gniota, sã 
bòjôł, bò miôł 
rozëm lëdzczi – 
mësl narratora; 
kùńsztownô 
słowizna → 
artististiczny stil

òpisënk 
rzeczowi, 
bez emòcjów, 
zwiãzłi, 
precyzny → 
ùrzãdowi stil

òpòwiôdanié sprawòzdanié

3. Przëzdrzë sã bùdowie Sprawòzdaniégò z daniô do wi-
édzë wëników Szkòłowégò Òbëwatelsczégò Bùdżetu. 
Kùli je akapitów? Jak òne są dłudżé? Dlôcze rozwiniãcé 
je zesadzoné z dwùch akapitów? 
•	 Pòdczorchnij w nëch dwùch akapitach infòrmacje, 

co robilë uczãstnicë zdarzeniô (→ czasniczi). 
•	 Jakô słowizna je brëkòwnô, żebë napisac bëlné 

sprawòzdanié (→ przëczasniczi abò przëmionowé 
rzeczenia w fùnkcji przëczasnika)?

szkòła bëlnégò pisaniô

sprawòzdanié akùrôtno ùkazywô przebiég jaczégòs 
zdarzeniô. Bëlné sprawòzdanié je zwiãzłé, ale z wôż-
nyma drobnotama i òdpòwiescama na pitania: chto?, 
co?, czedë?, dze?, dlôcze?, jak? / na jaczi ôrt?. Jak wnet 
wszëtczé fòrmë wëpòwiesców, je òno zesadzoné ze 
wstãpù, z rozwiniãcô i z zakùńczeniô.
• We wstãpie napiszë, co to bëło za zdarzenié (np. 

zéńdzenié, wanoga, pòtkanié, kòncert, szkòłowô 
ùroczëzna), dze sã òdbëło i czedë (pòdôj nié 
blós datã, le téż gòdzënã), chto wzął w nim ùdzél 
i dlôcze (z jaczi leżnoscë bëło to zdarzenié).

• W rozwiniãcym òpiszë przebiég zdarzeniô wedle 
chronologicznégò pòrządkù: co sã dzało przódë, 
a co pózni? Piszë ò faktach, co miałë cësk na prze-
biég zdarzeniô (np. chto gôdôł na spòtkanim i ò czim), 
a nié ò rzeczach mało wôżnëch (np. chto wëszedł do 
szituza i czë na stołach bëłë kwiatë abò tôflôczi).

• W zakùńczenim je plac na krótką òcenã zdarze-
niô. Mòżesz tuwò napisac ò swòjich wrażeniach 
abò wnioskach.

Brëkòwnô słowizna:
• akùrôtnô infòrmacjô ò czasu zdarzeniô: wczo-

ra, w ùszłim tidzéniu, 25 stëcznika...
• pòdczorchniãcé czasowégò nastãpstwa (np. mi-

dzë akapitama w rozwiniãcym): przódë, nôprzód, 
nôprzódka, wprzódk, nôpierwi, pòtemù, pò tim, pó-
zni, dali, zarô pò tim, na kùńc, w kùńcu, na kùńcu, 
na òstatkù, kùreszce, wnédze, wreszce...

• wërażenié òpinie: wedle mie, jem gwës / zy-
cher, mòjim zdanim, mòżemë rzec / pòwiedzec, 
mëszlã, że..., móm wrażenié, na gwës, mie sã 
wëdôwô / zdôwô...

przëkładowé dzélëkòwé czwiczenia do sprawòzdaniô

4. Przëzdrzë sã cządnikóm „Pomerania”, a òsoblëwie 
dzélëkòwi Klëka. Nalezë tam sprawòzdania. Czim òne 
sã jinaczą òd tekstu Sprawòzdanié z daniô do wiédzë 
wëników Szkòłowégò Òbëwatelsczégò Bùdżetu, a co 
je w nich wnet taczé samò?

5. Òdpòwiédz pełnyma zdaniama na pitania, jaczé dze-
cë czãsto czëją òd starszich:

Dze të 
béł / bëła 
i z kògùm?

Co të môsz 
zrobioné òb 
całi dzéń?

Dlôcze wa 
jesta nazôd 
tak pózno?

Fòrmë wëpòwiesców
(klasë VI–VIII)

6. Òpiszë w czile zdaniach hewòtny òdjimk. Co robią ùkôzóné dzecë? W jaczim zdarzenim òne bierzą ùdzél? Przërech-
tuj plan tegò zdarzeniô – pòsobicą w pùnktach napiszë, co sã dzało przed òdpòczinkã i pò òdpòczinkù.

7. Na spòdlim nadczidków, jaczé zrëchtowôł ùczéń do 
szkòłowi gazétczi, napiszë w zesziwkù sprawòzdanié 
z ùdzélu w kaszëbsczich warkòwniach.
•	 11 XII 2022 (niedz.), 10–1200

•	  👩 🎓👨 🎓 × 13, 👩 🏫, robòtnica 
dodomù kùlturë

•	 malowanié kùglów🎄

•	 kaszëbsczé 🌹🌺, farwë wësziwkù, 🧑 🎄
•	 kònkùrs na nôpiãkniészą kùglã

•	  🥇Marta 🥈Tómk 🥉Juliô

•	  🙂👍 
8. Do twòjégò gardu (twòji wsë) przëjachôł znóny 

spòrtówc abò spiéwôk. Napiszë sprawòzdanié z tegò 
zdarzeniô. W swòji wëpòwiescë dôj bôczenié na 
pòstãpné wiadła:
•	 Chto przëjachôł do twòji môlëznë?
•	 Co akùrôtno sã dzejało?

•	 Czedë to bëło?
•	 Dze òdbëło sã zdarzenié?
•	 Dlôcze òn przëjachôł / òna przëjacha do twòji 

môlëznë?
•	 Jaczi béł przebiég tegò zdarzeniô?
•	 Jak të sã òdnôszôsz do tegò zdarzeniô?

przëkładowé zdarzenia, z jaczich mòże napisac 
sprawòzdanié
VI–VIII 
Mòja slédnô ùczba kaszëbsczégò jãzëka
Sprawòzdanié z mòjich zëmòwëch feriów
Ùdzél szkòłowników naji klasë w kònkùrsu Méster 
Bëlnégò Czëtaniô
Sprawòzdanié z wanodżi do Gduńska / Kòscérznë / Pùcka
Zdanié sprawë z dzejaniégò szkòłowi samòrządzënë
Finał Wiôldżi Òrkestrë Gòdowi Pòmòcë

dr Joana Ginter
pòlonistka i absolwentka kaszëbsczi etnofilolo-
gii. Robi w Instituce Pòlsczi Filologii na Gduńsczim 
Ùniwersytece, a téż jakno szkólnô w Ùniwersytecczim 
Òglowòsztôłcącym Liceùm we Gduńskù.

dr Justina Pòmierskô
didaktik pòlsczégò i kaszëbsczégò jãzëka, czerownik 
pòdiplomòwëch sztudiów „Nauczanie języka kaszub-
skiego” na Gduńsczim Ùniwersytece.

Zdrzódło: pixabay.com.

Fòrmë wëpòwiesców
(klasë VI–VIII)

Temat mòżna wëzwëskac na ùczbach kaszëbsczégò 
jãzëka, jak i na zajmach z historie i kùlturë Kaszëbów. 

Ùczniowie czëtają tekst sparłãczony z dzejama i deją 
cystersów, a pòstãpno dofùlowùją kôrtë prôcë na spòdlim 
przeczëtónégò tekstu. Na zakùńczenié prôcë wôrt 
pòkôrbic ze szkòłownikama ò znaczenim cystersczégò 
zôkònu. Temat mòżna téż wëzwëskac jakno przërëchto-
wanié do wanodżi do Òliwë abò jinszich môlów na kôrce 
Kaszëb (abò òglowò Pòmòrzégò) sparłãczonëch z dzeja-
nim cystersów. 

céle zajmów: 
•	 zapòznanié z żëcym i rësznotą zôkònów cyster-

sczich, chtërne na przikładze swòji regùłë ùkazywają 
mòdło chrzescëjańsczégò żëcégò,

•	 pòznanié  materialny kùlturë cystersów, 
•	 bùdzenié i zmòcniwanié w młodzëznie chrzescëjańsczégò 

wezdrzeniô i pòdéńdë do robòtë,
•	 ùkôzanié religijny wôrtnotë lëdzczi robòtë,
•	 rozwijanié ùmiejãtnoscë czëtaniô tekstu ze zrozmie-

nim,
•	 rozwijanié jãzëkòwëch ùmiejãtnosców;

Didakticzné pòmòce
tekst ò cystersczim zôkònie, òdjimczi, kôrtë prôcë, sło-
wôrz kaszëbsczégò jãzëka

przëkładë scenarników ò òliwie w „naji Ùczbie”
A. Majkòwskô, „Dze schòwałë sã grifë?”, nr 1/2020.
P. Wãserskô, „Remùs w Òlëwie”, nr 1/2020.

Tekst 

Nôstarszim kòscołã we Gduńskù je gòtickô bazyli-
ka archikatedralnô w Òliwie, chtërny pòczątczi syga-
ją XII stalata. Ji historiô je mòcno zrzeszonô z dzejnotą 
zôkònu cystersów. Ta romańskò-gòtickô bazylika pòwsta 
w XIII i XIV w. W pòsobnëch stalatach bëła wiele razy 
przebùdowiwónô, zachòwa równak harmònijną propòrcjã, 
je 90 m długô, 30 m szerokô i 20 m wësokô. W kòscele 
są piãkné barokòwé wôłtarze, wiôldżé rokòkòwé òrganë, 
pëszno zdobioné stalle, grób ksążãtów pòmòrsczich 
i jich pòrtretë.

Zôkón cystersów òstôł sprowadzony do Òliwë przez 
ksãca Sambòra I w 1186 rokù i ùlokòwóny w môlu, dze 
przódë bëła wies Olyva. Do kùńca XIII wiekù cysterso-
wie założëlë w Pòlsce kòle 25 klôsztorów, chtërnëch 
fùndatorama bëlë ksążãta i panownicë.  

Zôkón cystersów wëwòdzy sã ze starszi mònasticzny 
wespòlëznë – benediktinów i òstôł założony w 1098 rokù 
w Bùrgùndii we Francji przez sw. Roberta, henetnégò gwar-

diana. Cystersowie noszą biôłi habit z czôrnym szkaplerzã, 
bez to nazéwô sã jich „biôłima mnichama”. Z krãgù cy-
stersów wëwòdzy sã 35 swiãtëch, 41 błogòsławionëch, 
3 papieżów, 44 kardinałów, 598 biskùpów i 1 Doktór 
Kòscoła – swiãti Bernat z Clairvaux; w Pòlsce cystersama 
bëlë: bł. Wincenti Kadłubk, sw. Jadwiga Sląskô, bł. Benigna 
i bł. Adam Trebnic – òliwsczi gwardian.

Òpactwa i klôsztór cystersczi bëłë w strzédnowie-
czim wôżnyma centrama kùlturë, nôùczi, medicynë. 
Wprowôdzałë pòkrok w warkòwiznie i gbùrstwie. Cyster-
sowie praktikòwelë ùbògòsc i ewangeliczną prostotã, 
a wszëtkò pò to, bë jic szlachã Christusa. Cysters miôł 
bëc pòkùtnikã, chtëren żëje w òsóbnocë i cëchòscë, z da-
leka òd doczasnégò swiata. Biôłi mnichòwie bëlë bëlny-
ma fachówcama w rozmajitëch warkach. Przede wszët-
czim gbùrzëlë i òbrôbielë zemiã. Apartną znanką samëch 
cystersów bëło dozdrzenié wôrtnotë fizyczny robòtë. 
Dôwô òna mòżnosc òchãdożëc dëszã i ùprocëmniwô 
do meditowaniégò. Dlô cystersów nie je òna karą, mdą-
cą pòsobizną lëdzczégò grzéchù, ale ùwôżelë, że dzãka 
ni mòżna sã pnąc do mòralnotë i swiãtoscë. Je dónô 
z wòlë Bòga i dlôte mùszi bëc rzetelno robionô. Dôwô 
téż mòżnotã, bë miec swòj ùdzél w sztôłtowanim swiata 
stwòrzonégò bez Bòga i zaprowôdzanim pòrządkù tam, 
dze òstôł òn zbrzątwiony bez złégò.

Cystersowie przë klôsztorach zakłôdelë szpita-
le, pòmôgelë chòrim, biédnym i bezdomôcym lëdzóm. 
Òrganizowelë biblioteczi i prowadzëlë warkòwnie 
bùdowaniô i  skłôdaniô òrganów. W cystersczich klôszto-
rach spisywelë kroniczi. Nôwôrtniészô je „Kronika òliwskô”, 
w chtërny są spisóné dzeje klôsztoru òd pòczątkù do 1350 
rokù i nôwôżniészé wëdarzenia z historii Pòmòrzégò. I téż 
„Exordium ordini scruciferorum”, w chtërnym je spisónô hi-
storiô Krzëżôków òd jich sprowadzeniégò do Chełmińsczi 
Zemi do 1256 rokù.

Przédną misją cystersów bëło ni le blós gòspòdarzenié, 
czë bùdowanié, ale téż meditacyjny mòdel żëcégò 
zôkònny zrzeszë. Swiãtô Hildegarda z Bingen rzekła 
ò cystersach, że są òni „pielgrzimama w ùtrapienim swia-
ta”. Pòkazywelë lëdzóm dobrą drogã do zbawieniégò. 
Swiãti Bernat z Clairvaux pisôł jesz téż, że „cysterso-
wie w òczach swiata stelë sã szkòłą gimnasticzi cała 
i dëcha; ùcékelë òd tegò, co bëło pragniączką swiata, 
a pragnãlë tegò, przed czim swiat ùcékôł. Na szlachòtã 
kùńsztarzów i tancerzów, chòdzëlë na rãkach głową 
w dół, a nogama do góry – a òczë swiata bëłë òbróconé 
na nich”. W kùlturze Eùropë, w tim na zemiach pòlsczich, 
cystersowie razã z benediktinama mają bòkadny ùdzél 
w ùmòcnienim chrzescëjańsczi wiarë, m.jin. kùltu 
Nôswiãtszi Marijë Pannë i Eùcharistie.

Maria Fòrmela

Znaczenié cystersów  
w Eùropie i w Pòlsce

ÙDBA NA ÙCZBã

Kôrta prôcë 1
Dofùluj zestôwk tłómaczącë pòdóné słowa.

Kaszëbsczi jãzëk Pòlsczi jãzëk Kaszëbsczi jãzëk Pòlsczi jãzëk
panownicë ùprocëmniwô
pòkrok pòsobizną
warkòwizna mòżnota
jic szlachã zbrzątwiony
òchãdożëc kùńsztarze

Kôrta prôcë 2
Prôwda abò łeż? Żle ùżëjesz słowa „łeż”, pòdôj prôwdzëwą òdpòwiesc.

Prôwda Łeż
1. Nôstarszim kòscołã we Gduńskù je bazylika archikatedralnô w Òliwie.
2. Ji pòczątczi sygają XIII stalata.
3. Je zrzeszonô z dzejnotą zôkònu benediktinów.
4. Zôkón cystersów òstôł sprowadzony do Òliwë przez Mscëwòja II w 1186 rokù.
5. Zôkón cystersów pòchòdzy òd benediktinów.
6. Òstôł założony w 1098 rokù bez gwardiana Roberta w Bùrgùndii, we Francji.
7. Cystersowie noszą biôłi habit z czôrnym szkaplerzã, bez to nazéwô sã jich „czôrnyma 
mnichama”.

òdpòwiescë
Kôrta prôcë 1 

Kaszëbsczi jãzëk Pòlsczi jãzëk Kaszëbsczi jãzëk Pòlsczi jãzëk
panownicë władcy ùprocëmniwô sprzyja
pòkrok postęp pòsobizną następstwem
warkòwizna rzemiosło mòżnota możliwość
jic szlachã naśladować zbrzątwiony zaburzony
òchãdożëc oczyścić kùńsztarze kuglarze 

Kôrta prôcë 2
Pòprawny dzél òdpòwiescë je zapisóny w nawiasach. 
1. Prôwda, 2. Łeż (XII stalatégò), 3. Łeż (cystersów), 4. Łeż (Sambòra I), 5. Prôwda, 6. Prôwda, 7. Łeż („biôłima mnichama”).

Maria Fòrmela
katechetka i szkólnô kaszëbsczégò 
jãzëka. Pòchòdzy z Lëni, a mieszkô 
w Lãbòrgù. Òdjimczi òliwsczi katédrë

Òdj. S. Lewandowsczi 

ÙDBA NA ÙCZBã



VIII Redakcjô: Aleksandra Dzãcelskô-Jasnoch / Kòrekta: Bòżena Ùgòwskô / Projekt i skłôd: Damian Chrul

WIéRZTA

Wérónika Mierzwińskô

Zëmòwé pùrganié

Wérónika Mierzwińskô  
sztudérka kaszëbsczi etnofilogii, w przińdnoce 
widzy sã jakno szkólnô rodny mòwë.

Gréta Walasek 
sztudérka kaszëbsczi etnofilologii. Zajimô sã ma-
lënkama do kaszëbsczich ksążków i cządników.

Mal. Gréta Walasek

Zëma sã ju rozgòscëła,

Swiat biôłim sniegã òkrëła.

Wiele lodu, wszãdze smiotë.

Z òdsniéżanim fùl robòtë.

Cãżkò sã na kòle jezdzy,

Piechti gwësno nie je prãdzy.

Aczipaka wëjął płozë,

Pùjk założëc je pòmòże.

Jeżlë chcą dali wanożëc,

Mùszą z kòła sónczi złożëc.

Chùtkò z górë zjadą drëszë,

Pùjk zawrzeszczi: „Z drodżi, 
mëszë!”

Karą zajmie sã alpaka,

Bò jã prosył Aczipaka.

Tak sobie radzą òb zëmã,

Czej szasëji widzec ni ma.


